У складзе 20 мехкорпуса.

У чэрвені 1941 года ў склад 20 механізаванага корпуса генерал-маёра  А.Р. Нікіціна ўваходзілі 26 і 38 танкавая дывізіі, 210 механізаваная дывізія і 50 асобная стралковая дывізія.

Як вядома, часці 20 мехкорпуса прымалі ўдзел у абарончых баях летам 1941 года на тэрыторыі Бялыніцкага і Магілёўскага раёнаў.

Пасля абарончых баёў  на рацэ Бярэзіна часці 20 мехкорпуса атрымалі загад камандуючага  13 арміі арганізаваць абарону на ўсходнім беразе ракі Друць, затрымаць праціўніка, які наступаў у напрамку Магілёва.

Вось тэкст архіўнага дакумента, які захоўваецца ў Цэнтральным архіве Міністэрства абароны РФ ў горадзе Падольск: “20 механизированному корпусу во что бы то ни стало удерживать восточный (левы па цячэнні – аўт.) берег реки Друть.” (ЦАМА РФ, фонд 361,вопіс 6079, справа 39, ліст 13).

Раніцай 5 ліпеня 1941 года да чыгуначнай станцыі Друць адышлі патрапаныя ў баях часці 210 механізаванай дывізіі. Яшчэ ў маі 1941 года 210 механізаваная дывізія генерал-маёра Ф.А. Пархоменка размяшчалася ў раёне Асіповічаў і называлася Данской казачай дывізіяй імя маршала К.Я. Варашылава.

У складзе дывізіі служылі не толькі рускія, беларусы, украінцы, але і дагестанцы, асеціны, чачэнцы, карачаеўцы, лезгіны, казахі.
Да пачатку Вялікай Айчыннай вайны дывізія толькі паспела здаць коней, а тэхніку атрымаць яшчэ не паспела. Таму чырвонаармейцы і афіцэры насілі яшчэ казачую форму: цёмна-сінія штаны з чырвонымі лампасамі, боты са шпорамі.

На ўзбраенні 210 дывізіі былі толькі вінтоўкі ды некалькі дзесяткаў кулямётаў.

5 ліпеня 1941 года часці дывізіі акапаліся на ўсходнім беразе ракі Друць, каля аднаіменнай чыгуначнай станцыі. На правым фланзе 210 мехдывізіі абаранялася 26 і 38 танкавыя дывізіі, у склад 26 дывізіі уваходзіў 51 танкавы полк, якім тады камандаваў капітан Іван Ігнатавіч Якубоўскі, будучы Маршал Савецкага Саюза. На ўзбраенні 26 і 38 танкавых дывізій былі састарэлыя лёгкая танкі Т-26.

Часці 20 мехкорпуса трымалі абарону на рубяжы вёскі Чырвоная Слабада – Цвёрдава (вёска ў Магілёўскім раёне – заўв. аўт.).

Абарона на Друці працягвалася з 6 па 9 ліпеня 1941 года, часці 20 мехкорпуса стрымлівалі атакі часцей 46 матарызаванага корпуса гітлераўцаў.

Раніцай 6 ліпеня 1941 года каля чыгуначнай станцыі Друць над лініяй абароны 210 механізаванай дывізіі з’явіліся нямецкія самалёты-разведчыкі. Неўзабаве з’явіліся 4 нямецкія самалёты, якія скінулі некалькі бомбаў на лінію абароны чырвонаармейцаў. Пасля артыллерыйскага абстрэлу  ў бой пайшлі нямецкія танкі і пяхота.
У баях за чыгуначную станцыю Друць 644 матарызаваны полк 210 механізаванай дывізіі пад камандаваннем маёра Міхаіла Рыгоравіча Карпенкі спачатку моцным кулямётным агнём стрымаў атаку гітлераўскай пяхоты, а затым сам перайшоў у контратаку.

У выніку контратакі гітлераўцы страцілі  не меней за батальён забітымі і параненымі, але з’явіліся нямецкія “мессершмідты” і пачалі расстрэльваць чырвонаармейцаў з гармат і кулямётаў.

На раўніннай мясцовасці многія чырвонаармейцы былі забіты ці паранены, страты былі вельмі вялікія. Пашанцавала толькі тым, хто паспеў схавацца пад абрывістым берагам Друці або ў кустарніку. Калі сцямнела, байцы адышлі на левы бераг Друці, да сваіх акопаў.
7 ліпеня 1941 года са штабу дывізіі прыйшоў загад адысці ў бок Магілёва,да ночы 7 ліпеня рэшткі палка зняліся з лініі абароны і выйшлі ва ўказаны раён.

6-7 ліпеня 1941 года ў баях на рацэ Друць танкісты 26 і 38 танкавых дывізій 20 мехкорпуса нанеслі гітлераўцам значныя страты, не даючы праціўніку пераправіцца на   левы бераг Друці.

8-9 ліпеня 1941 года ў раёне вёсак Каркоць, Ямішча танкістамі 51 танкавага палка быў разгромлены   матарызаваны  полк дывізіі СС “Рэйх”, а ў раёне вёскі Дасовічы, хутара Курган (Магілёўскі раён, заўв. аўт.) 75 танкавы полк 38 танкавай дывізіі знішчыў батальён сувязі дывізіі СС “Рэйх”. Але пасля гэтых баёў танкаў у дывізіі ўжо не засталося.
Баі ў памежжы Бялыніцкага і Магілёўскага раёнаў яшчэ працягваліся 9 ліпеня 1941 года, але тэрыторыя Бялыніцкага раёна ўжо была амаль поўнасцю акупіравана гітлераўцамі.

